
 

 

                                                      МАДАЛЬНЫЯ СЛОВЫ 

 

 Асноўныя паняцці: мадальныя словы, граматычныя функцыі і значэнне 

мадальных слоў, суадноснасць мадальных слоў з іншымі часцінамі мовы. 

 

1. Прачытайце сказы. Знайдзіце мадальныя словы, назавіце іх граматычныя 

асаблівасці. Адкажыце, якую ролю выконваюць мадальныя словы ў мове. 

1. Да роднае хаты, да мілых прысад зямляк мой спяшаўся, магчыма?... (Гіл.). 2. 

Пасля звароту ў сталіцу пра згуртаванне “Рамантыкаў” ніхто больш не ўспамінаў, праўда, 

абставіны пацяжэлі, міжгрупавыя напады ўсѐ вастрэлі… (Луж.). 3. Гагочуць, валлѐ 

набіваюць, пра неба забыліся, мусіць. Якія ж вы, ўрэшце, бяскрылыя, хоць і крылатыя, 

гусі… (Я.С.). 4. Той [Пѐтрык], здаецца, за апошні час схуднелы ды прыгорблены ў 

кажушку, падперазаны вяроўчынай, за якую былі заткнуты рукаўкі, азірнуўся… (Дал.). 5. 

Можа, дзед старой рукою настругаў яловых планак, кляніну па-над ракою высек скрыпцы 

на рабрыны? (У.Д.). 6. Метраў на дзвесце хвасты ў канюшыне аб’едзены: відаць, не раз 

гэтыя кароўкі тут папасвіліся (М.Л.). 7. Двухжыльны ты, мабыць, быў у маладосці, бо 

спіна шырокая, сапраўды падвойная… Папавазіў і на спіне, і ў драбінах… (Кул.). 8. 

Сапраўды, тут вялікая доля праўды. Многа перажыта за ўсе мінулыя гады, ваенныя і 

пасляваенныя (Кул.). 9. Здавалася, і вайны не было ўжо. Мірным сном спалі людзі пасля 

цяжкай працы (Пальч.). 10. Буйныя, лапушыстыя, пэўна, не таптаныя нагой чалавека, 

узгадаваныя вялікаю шчодрасцю прыроды мільѐны кветак пераліваліся ўрачыстай 

чырванню, ціха варушыліся на слабым ветрыку і імкнулі далѐка ўніз, на ўвесь прасцяг 

лугу (В.Б.). 11. Другі баіцца, мусіць, буры: даводзіць ѐн, што лепей крышку было б 

сядзець нам у зацішку (Кр.). 12. Той каляндар адрыўны, што на сценцы ў бацькоў, -- кніга, 

бясспрэчна, карысная для хлапчукоў (А.К.). 

 

2. Спішыце сказы, расстаўляючы патрэбныя знакі прыпынку. Знайдзіце 

мадальныя словы, растлумачце іх значэнне і суадноснасць з іншымі часцінамі мовы. 

1. Вочы круціліся і зыркалі па сценах здавалася з парога аж на покуце ў шчэлках 

чорт ведае што ўгледзелі (Пташ.). Тут трэба бусла вінаваціць відаць: дзіця ѐн не хоча 

Марылі прыдбаць, бусла, што з бусліхай, дзюбаватай красуняй, жыў здаўна ў вялікай 

буслянцы над пуняй (Зар.). 3. Можа якраз над гэтай крыніцай, у зялѐнай загадкавай засені 

дрэў нараджаўся той першы наіўны вершык, за які яму бацька-ляснік адмераў авансам 

важкі ганарар – цяжкай службай здабыты царскі рубель (Б.). 4. Тут жылі тыя заможнікі, 

што выселіліся з Клінкоў. Праўда значная частка іх зямлі была прырэзана да калгаса, і 

цяпер яны трохі заняпалі (К-с). 5. Наглядчык мусіць так і не зразумеў, што ў самыя 

моцныя маразы такія гімнастычныя практыкаванні сагравалі і памагалі хутчэй заснуць 

(Я.С.). 6. Голас, у якім чулася шчырая жаласць і спачуванне, відавочна належаў пажылой 

жанчыне (Вас.). 7. Сапраўды гэта быццам нехта нешта расказвае, цікавае, важнае і 

патрэбнае. А яшчэ гэты шум нагадвае доўгую-доўгую дарогу (К.Ч.). 8. Грузны немец у 

гумовых ботах мабыць вельмі часта правальваўся ў балоце, бо захацеў выкарыстаць 

зручную перакладзіну ў найбольш ненадзейным месцы (Кул.). 9. Безумоўна розныя людзі 

былі сярод пасляваенных студэнтаў, значна больш розныя, чым сярод тых, якія прыходзілі 

адразу са школьнай парты (Шам.). 10. Сэрца пэўна вельмі добра ўсѐ адчувае: бацька ведаў, 

што яму не вярнуцца ў хату, якая памятае яго першы крык, дзіцячыя гульні, хлапечыя 

таямніцы і вясельныя песні, калі ѐн прывѐз сюды ласкавую Вуллянку, маю маці (Я.С.). 11. 

А даражэй за ўсѐ – гэта вядома рака. Плыве яна, празрыстая, задуменная, вабіць да сябе і 

раніцою, і ўдзень, і ўвечары (Вад.). 12. Канечне вельмі добра ведаць мову суседзяў, але 

найперш трэба ведаць сваю (Л.А.). 

 

3. Выпішыце мадальныя словы і словазлучэнні, якія выражаюць дакладную 

ацэнку выказвання, у адзін слупок, а прыблізную – у другі. 



 

 

1. Праўду кажучы, найбольш вінават быў гэтай бядзе Сцѐпка: хоць любіў, каб яды 

было, як на Дзяды, але хацеў, каб работы было, як у нядзелю (Я.Ш.). 2. Па праўдзе 

сказаць, ніводная вайна, якая грымела ва ўсходняй Еўропе, не мінула Беларусі (Каратк.). 

3. З туману ці нізкіх ускалмачаных хмар сеялася на дол восеньская золь, відаць, к ночы 

збіраўся дождж (В.Б.). 4. Увогуле, іх [байцоў] ратавала, мусіць, тая акалічнасць, што снег 

тут быў неглыбокі, ногі правальваліся, але не дужа, не тое што на балоце (В.Б.). 5. 

Шчасце! А што гэта, уласна кажучы, такое, калі падумаць? Ну, можа, там па-навуковаму 

гэтае пачуццѐ і мае якое пэўнае тлумачэнне (Краўч.). 6. Здавалася, змора бярэ верх над 

усімі жаданнямі – толькі б дабрацца да свайго месца, упасці і заснуць (Грах.). 7. 

Сапраўды, не прайшло і дзесяці хвілін, як на вуліцы з’яўляецца чалавек у брызентавым 

плашчы і высокіх гумавых ботах (І.Н.). 8. Для Рыгора Шырмы былі ўласцівыя ў 

найвышэйшай ступені чыстыя, можна сказаць, рыцарскія адносіны да мастацтва, і таму ѐн 

праз усѐ жыццѐ актыўна і нястомна змагаўся з безаблічнай шэрасцю ў музыцы (Гіл.). 9. 

Праўда, якая ж там насенка была – вядро бульбянога лупіння выпадкова набрала яна 

[Рэната] на памыйніцы ля нямецкага шпіталя (А.С.). 10. Магчыма, што і варта было б 

стрэліць у немца, калі хапіла б сілы падняць руку, калі зарад яшчэ не зусім адсырэў (Кул.). 

11. Повад на невялічкім рачным буксіры, вядома, мае свае нязручнасці (Краўч.). 12. 

Старшыня глядзеў на мяне і, мабыць, не пазнаваў (Саб.). 

 

4. Вызначце, у якіх сказах выдзеленыя словы – мадальныя, у якіх – словы 

іншых часцін мовы. Назавіце іх сінтаксічную функцыю. Спішыце, пастаўце пры 

мадальных словах патрэбныя знакі прыпынку. 

1. На жніве, з сярпом, шчыравалі больш жанчыны. Таму відаць і песні жніўныя – 

жаночыя, і гучаць яны такою журбой, ледзь-ледзь не на мяжы апошняга адчаю (Б.). 2. 

Леснічоўка здаецца доўгай і нізенькай, а акенцы – маленькімі-маленькімі (С.А.). 3 Пад 

пагрозай арышту, нават расстрэлу, кожны мусіць працаваць на ранейшым месцы (І.Н.). 4. 

Праўда ѐн [Лабановіч] пайшоў не дзеля таго, што ў гэты бок паехала завітанская красуня, 

ѐн проста падаўся дадому (К-с). 5. Ніхто толькі не ведаў, першы гэта быў поўдзень пасля 

кантузіі ці можа другі (Кул.). 6. У кнігах Кузьмы Чорнага ѐсць подых часу, у які жыў 

пісьменнік, ѐсць праўда жыцця, у іх ѐсць мастацтва – мастацтва слова (Сач.). 7. У яго 

[Андрэя] ѐсць вялікі садоўніцкі нож і карандаш. Ён жа можа залысіць ствол дрэва і 

напісаць (М.Л.). 8. Мусіць ад гэтай загадкавасці і тужлівасці гулу правадоў Ганне рабілася 

таксама тужліва, станавілася шкада чагосьці вельмі добрага, дарагога, што здавалася 

назаўжды адыходзіла з дарогай (І.М.). 9. Астрог быў цэлы, вунь відаць і дах на будынку, 

зеленаваты, даваенны, і вокны з кратамі, ды і агароджа цэлая (А.М.). 10. Прайшоў 

тыдзень, і шмат з таго, што здавалася амаль трагічным, цяпер здаецца смешным (Шам.). 

11. Да нас падлятаюць птушкі, распускаюць кіпцюры, разяўляюць глюгі, -- здаецца  

раздзерці і глынуць нас хочуць (Куп.). 12. І небу як відаць не хацелася паверыць, што там, 

на зямлі, і сапраўды спакойна, бо яно зараз жа выслала з-за цѐмнага краю зямлі дазорцу – 

крывава-чырвоны баханец-месячык (К-с). 13. Сапраўды балота не вораг, а захавальнік 

вільгаці, рэзервуар з’яўлення аблокаў, пачатак крыніцы, ручаіны, ракі (Каратк.). 

 

5. Спішыце тэкст. Знайдзіце мадальныя словы і зрабіце іх разбор па наступнай 

схеме: 1) лексіка-семантычная група (абазначае ўпэўненасць, няўпэўненасць, 

сцвярджэнне, сумненне і г. д.); 2) разрад па суадноснасці з іншымі часцінамі мовы 

(назоўнікам, прыметнікам, прыслоўем). Пастаўце патрэбныя знакі прыпынку. 

Самае найгоршае здаецца мінула, Сцѐпка падабраўся да моста, і мабыць яго не 

заўважылі. Праўда за вярсту адсюль ѐн незнарок наткнуўся на нейкага дзядзьку ля рэчкі: 

неспадзеўкі з-за хмызняку выткнуўся чалавек у шэрай суконнай паддзѐўцы, з пугаўѐм у 

руцэ. Раздзеленыя нешырокай рачулкай, яны спаткаліся позіркамі, абое зразумела трохі 

схамянуліся ад нечаканасці, але Сцѐпка хуценька і моўчкі праскочыў міма і схаваўся ў 

радкаватым прыбярэжным кустоўі. Чалавек таксама ні пра што не спытаўся, толькі зацяў 



 

 

у сабе здзіўленне і памалу пайшоў па беразе. Напэўна трэба было прасачыць за ім, ды не 

было калі: Сцѐпка і так баяўся спазніцца з выхадам да моста і, як апантаны, імкнуўся 

наперад, хоць і адчуваў, што ў такой спешцы надта проста было дастукацца бяды. Пакуль 

жа, аднак, усѐ абышлося: яго не затрымалі, ззаду нікога не было відаць. 

Да моста адсюль было так блізка, што аж рабілася страшна. Ён ужо мог крамсануць 

з аўтамата, хоць вядома цяпер лепш было мець вінтоўку... 

                                                                                                                         В. Быкаў. 

 

                                 

                                      

 

 

 


